Ang PANDESAL 2004

Enero 1

Huwebes

Maria, Ina ng Diyos

Unang Pagbasa: Blg 6:22-27

Ikalawang Pagbasa: Gal 4:4-7

Tinapay ng Buhat: Lc 2:16-21

 Nagmamadaling pumunta ang mga pastol sa Betlehem at natag​puan nila si Maria at si Jose at ang sang​gol na nakahiga sa sabsaban. Pagkakita rito, pinatotohanan nila ang pahayag na binig​kas sa kanila tungkol sa batang ito. Namangha rin ang mga nakarinig sa mga sinasabi ng pastol sa kanila. 

Iningatan naman ni Maria ang mga ito at pinagnilay-nilay sa kanyang puso. Umuwi ang mga pastol na nilu​luwalhati at pinupuri ang Diyos dahil na​kita nila ang lahat ng kanilang na​rinig ayon sa ipinasabi sa kanila.

Pagsapit ng ikawalong araw, kaila​ngan nang tuliin ang bata; noon siya pinangalanang Jesus, ang itinawag sa kan​ya ng anghel bago pa siya ipinag​lihi.

Pagninilay

Sa paglalahad ng kapanganakan ni Jesus, parang nauulinigan natin ang pagpapahayag ng muling pagkabuhay. Tulad ng mga Apostoles sa Aklat ng mga Gawa nagpapahayag silang umalis at nagdiwang “niluluwalhati at pinupuri ang Diyos dahil nakita nila ang lahat ng kanilang narinig ayon sa ipinasabi sa kanila.” Tulad din sa Aklat ng mga Gawa, nandoon din si Maria na kasama ng Iglesia. Tulad siya ng mga taong pinagkatiwalaan ng pagpapahayag ng Diyos noong una. Ito rin ang susi ng bagong taon, matutunan nating maunawaan at makita ang mga gawain ng Diyos sa buhay natin at lumago tayo sa mga araw na darating, laging niluluwalhati at pinupuri ang Diyos dahil tunay na ang kanyang kapangyarihan ay higit pa kaysa sa ating pang-unawa.

Enero 2

Biyernes

Bago Mag-Epifania

Unang Pagbasa: 1 Jn 2:22-28

Tinapay ng Buhay: Jn 1:19-28

Ito ang pagpapatunay ni Juan nang papuntahin sa kanya ng mga Judio ang ilang mga pari at Levita mula sa Jerusalem para tanungin siya: “Sino ka?” Inako niya di ipinagkaila, inako nga niyang “Hindi ako ang Kristo.” 

At tinanong nila siya: “Ano ka kung gayon? Si Elias ka ba?” At sinabi niya: “Hindi.” “Ang Propeta ka ba?” Isinagot naman niya: “Hindi” Kaya sinabi nila sa kanya: “Sino ka ba? Para may mai​sagot kami sa mga nagpapunta sa amin. Ano ba ang masasabi mo tungkol sa ‘yong sarili?”

Sumagot siya gaya ng sinabi ni Propeta Isaias:

“Tinig ako ng isang sumisigaw sa disyerto:
Tuwirin ang daan ng Panginoon.”

May mga pinapunta mula sa mga Pariseo. At tinanong nila siya: “Eh, ba’t ka nagbibinyag kung hindi ikaw ang Kristo, ni si Elias, ni ang Propeta?” Sina​got sila ni Juan: “Sa tubig ako nag​bibin​yag ngunit may nakatayo sa piling ninyo na hindi n’yo kilala. Siya ang dumating na kasunod ko pero hindi ako karapat-dapat magkalag ng panali ng kanyang panyapak.”

Sa Betaraba nangyari ang mga ito, sa kabilang-ibayo ng Jordan na pinag​bi​binyagan ni Juan.
Pagninilay

“Hindi ako ang Kristo.” Di madaling tanggapin ang katotohanan ng sarili. Mahirap tanggapin ang mga kahinaan sa ating sarili at kilalanin ang kagalingan ng iba. Buong tapat na itinuro ni Juan Bautista si Kristo. Kinilala ni Juan Bautista na si Jesus ang tagapagligtas. Si Jesus ang kaganapan ng buhay. Ito ang tunay na kababaan ng loob, ang pagkilala sa katotohanan. Sa pagtayo natin sa katotohanan, ang katotohanan na tayo’y nilikha at di ang tagapagligtas, alagad at di ang Panginoon, pinagkakatiwalaan, di ang nagmamay-ari, tayo ay tunay na magtatamo ng tunay na kalayaan.

Enero 3

Sabado

Bag Mag-Epifania

Unang Pagbasa: 1 Jn 2:29—3:6

Tinapay ng Buhay: Jn 1:29-34

Nakita ni Juan si Jesus na papalapit sa kanya kaya sinabi niya: “Hayan ang Kordero ng Diyos, sa kanya napapawi ang sala ng mundo. Ito ang tinutukoy ko nang sinabi kong ‘Isang lalaki and kasunod kong dumarating, nauna na siya sa akin pagkat bago ako’y siya na.’

Wala nga akong alam sa kanya pero upang mahayag siya sa Israel ang dahilan kaya dumating akong nagbi​binyag sa tubig.”

At nagpatunay si Juan sa pagsa​sabing “Nakita ko ang Espiritu na bumababa mula sa langit gaya ng isang kalapati, at namalagi sa kanya. Wala nga akong alam sa kanya pero ang nagpadala sa akin na magbinyag sa tubig ang siya ring nagsabi sa akin: ‘Kung kanino mo makitang bumababa ang Espiritu at namamalagi sa kanya, ito ang magbibinyag sa Espiritu Santo!” Nakita ko at pinatutunayan ko na siya nga ang hinirang Diyos.”

Pagninilay

Maraming nakatingin ngunit isa lamang ang nakakita. Kadalasan akala natin mas masuwerte ang mga taong nakasama ni Jesus noong siya’y nabubuhay pa dito sa mundo. Nahawakan nila si Jesus, narinig nila siya at nakita siya. Pero, parang di totoo ang ganitong pag-iisip sapagkat ang daming taong nakasalamuha kay Jesus ngunit hindi naman lahat ay naniwala at tumanggap sa kanya. Nakita ni Juan Bautista si Jesus at nakilala siya na galing sa Diyos. Sa mata ng pananampalataya nagsisimula ang kaligtasan dulot ng Diyos.

Enero 4

Linggo

Ang Pagpapakita ng Panginoon

Unang Pagbasa: Is 60:1-6

Bumangon ka, magningning, pagkat dumating na ang iyong liwanag. Ang kaluwalhatian ni Yawe sa iyo ay sumisikat. Masdan, nababalot pa ng dilim ang lupa, at ng makapal na ulap ang mga bayan. Ngunit sumisikat si Yawe sa iyo, at lumilitaw sa iyo ang kanyang kaluwalhatian. Lumalakad ang mga bansa sa iyong liwanag, at ang mga hari sa ningning ng iyong bukanliwayway. Tumingin ka at masdan ang paligid: nagtitipon silang lahat at dumarating sa iyo—ang mga anak mong lalaki mula sa malayo, ang mga anak mong babaeng kinakalong. Magliliwanag ang mukha mo sa tanawing ito; kakaba-kaba ang iyong puso at mapupuspos ng ligaya. Dadalhin sa iyo ang yaman ng dagat, darating sa iyo ang yaman ng mga bansa. Matatabunan ka ng napakaraming kamelyo, mga batang kamelyo ng Madian at Efa. Darating ang lahat ng taga-Saba, may dalang ginto at insenso, at ipinapahayag ang papuri kay Yawe.

Ikalawang Pagbasa: Ef 3:2-3, 5-6

Narinig na siguro ninyo ang tungkol sa kinalabasan ng misyong ibinigay sa akin ng Diyos alang-alang sa inyo. Ipinaalam nga niya sa akin sa pagbu​bunyag ang mahiwagang balak na isinulat ko sa iilang salita lamang.

Hindi pa ito ipinahahayag sa mga tao sa lumipas na panahon, kundi sa espiritu ito ibinunyag ngayon sa banal niyang mga apostol at mga propeta. Kay Kristo Jesus, ang mga paganong bayan ay na​giging kapwa-tagapagmana at kaisang-katawan at kabahagi sa pangako.

Tinapay ng Buhay: Mt 2:1-12

Pagkapanganak kay Jesus sa Betlehem sa Judea, sa panahon ni Haring Herodes, dumating sa Jerusalem ang ilang pantas mula sa Silangan. Nag​tanong sila: “Nasaan ang bagong silang na hari ng mga Judio? Nakita namin ang pagsikat ng kanyang tala sa Silangan at naparito kami para sambahin siya.”

Nang marinig ito ni Herodes, na​ligalig siya at ang buong Jerusalem. Ipinatawag niya kaagad ang buong kaparian at ang mga dalubhasa sa Batas, at itina​nong sa kanila kung saan ipanganganak ang Me​siyas.

At sinabi nila: “Sa Betlehem ng Juda sapagkat ito ang isinulat ng Propeta: “At ikaw, Betlehem, sa lupain ng Juda, hindi ikaw ang pinakaaba sa mga angkan ng Juda, sapagkat sa iyo magmumula ang isang pinuno: siya ang magiging pastol ng aking bayang Israel.”

Kaya lihim na tinawag ni Herodes ang mga pantas at hiningi sa kanila ang mga impormasyon tungkol sa sumikat na tala. At saka niya sila pina​punta sa Betlehem at sinabi: “Pumunta kayo at alamin ang tung​kol sa bata. Pagkakita ninyo sa kan​ya, bumalik kayo sa akin para maka​punta rin ako sa kanya at makasamba.”

Umalis sila pagkarinig nila sa hari. Nagpauna sa kanila ang tala na nakita nila sa Silangan, at tumigil ito sa itaas ng lugar na kinaroroonan ng sanggol. Labis na natuwa ang mga pantas nang makita nilang muli ang tala! Pumasok sila sa bahay at nakita nila ang sanggol kasama ni Mariang kan​yang ina. Lumu​hod sila at sumam​ba, at binuksan ang kanilang mga mama​haling dala at hinandugan siya ng mga regalong ginto, kamanyang at mira.

At nag-iba sila ng daan pag-uwi nila sa kanilang lupain dahil binilinan sila sa pana​ginip na huwag nang bumalik kay Herodes.

Pagninilay

Di tayo sanay sa dilim. Ayaw nating makakaranas ng “brown out.” Ang hirap kumilos at nakakatakot kung nasa dilim at naglalakad. Madaling kumilos kung tayo’y nasa liwanag. “Lumalakad ang mga bansa sa iyong liwanag.” Ang pagpapahayag ni Jesus sa lahat ng mga tao sa mundo ay tanda ng katapatan ng Diyos sa tao. Di lamang sa iilan ang kaligtasan bagkus ay iniaalay sa lahat. Ganito kalaki ang habag at pag-ibig ng Diyos: ang kanyang araw ay sumisikat sa mga matuwid at mga makasalanan. Ang gawain ng Diyos ay laging mas malawak sa pang-unawa ng kanyang nilikha. Mapuspos nawa ng tunay na ligaya ang bawat isa sa atin sa pagtuklas na magpahanggang ngayon ay di matutumbasan ng katapatan ng Diyos sa kaligtasang alay niya sa lahat ng tao sa pamamagitan ni Kristong, ating Panginoon.

Enero 5

Lunes

Pagkaraan ng Epifania

Unang Pagbasa: 1 Jn 3:22—4:6

Tinapay ng Buhay: Mt 4:12-17, 23-25

Nang marinig ni Jesus na dinakip si Juan, lumayo siya pa-Galilea. Hindi siya tumigil sa Nazaret, kundi sa Capernaum nanirahan, sa may baybayin ng lawa ng Galilea, sa teritoryo ng Zabulon at Neftali.

Kaya natupad ang salita ni Propeta Isaias: “Makinig kayo, mga lupain ng Zabulon at Neftali, mga daang patungo sa Dagat, kabilang ibayo ng Jordan; paking​gan ako, Galileang lupain ng mga pagano.

Nakakita na ng malaking liwa​nag ang mga lugmok sa kadiliman. Sumikat na ang liwanag sa mga nasa anino ng kamatayan.”

At magmula noon, sinimulang ipa​hayag ni Jesus ang kanyang mensahe: “Magbagong-buhay; lumapit na nga ang Kaharian ng Langit.”

Nagsimulang maglibot si Jesus sa buong Galilea. Nagturo siya sa kani​lang mga sinagoga, ipinahayag ang Mabu​ting Balita ng Kaharian at pina​galing ang kung anu-anong klase ng sakit at kapansanan ng mga tao.

Lumaganap sa buong Siria ang ba​li​ta tungkol sa kanya. Kaya dinala sa kan​ya ang mga may karamdaman, ang lahat ng naghihirap dahil sa sakit, ang mga ina​alihan ng demonyo, ang mga nasisi​raan ng bait, ang mga para​litiko, at pina​galing niya silang lahat. Sinun​dan siya ng maraming taong galing sa Galilea, sa Sampung Lunsod, sa Jerusalem, sa Judea at sa kabilang ibayo ng Jordan.

Pagninilay

Bumalik si Jesus sa Zabulon at Neftali. Bumalik upang mangusap ng kapayapaan, kaligayahan at kalayaan, kaya’t ang unang salita niya ay: “Magbalik loob kayo!” Pagbabagong-loob!  Maraming nag-aakala na ito’y ang damdamin ng pagtitika. Higit dito ang tawag ni Jesus ay ang pagbabago ng buhay sa pagsunod sa kanya. Kaya nga ba ang susunod niyang paanyaya ay—sumunod kayo sa akin. Ang buong ebanghelyo ay naglalarawan ng pagsunod, isang landas ng buhay na si Jesus ang pinagtutuunan ng lahat ng pinahahalagahan at pagiisip. Magbalik-loob kayo! Walang araw na di maaaring anyayahan tayo ni Jesus sa landas ng pagbabago. Ito ang susi ng pag-usbong ng kaharian ng Diyos.

Enero 6

Martes

Pagkaraan ng Epifania

Unang Pagbasa: 1 Jn 4:7-10

Tinapay ng Buhay: Mc 6:34-44

Pagdating ni Jesus sa pampang, nakita niya ang maraming taong nag​kakatipon doon at naawa siya sa kanila sapagkat para silang mga tupang wa​lang pastol. At nagsimula siyang mag​turo sa kanila nang matagal.

Nang humahapon na, lumapit sa kanya ang mga alagad at sinabi: “Nasa ilang na lugar tayo at lampas na ang oras.” Pa​alisin mo sila nang maka​​punta sila sa mga nayon at bukid sa paligid at makabili ng kani-kanilang makakain.”

Ngunit sumagot si Jesus sa kanila: “Kayo ang magbigay sa kanila ng maka​​kain.” Sinabi naman nila: “At kami pa pala ang bibili ng tinapay – dala​wandaang denaryo, di ba? At bibigyan na​min sila.” Ngunit sinabi niya: “Ilang tinapay meron kayo? Sige, tingnan ninyo.” At pagka​tingin nila ay kanilang sinabi: “Lima at may dalawa pang isda.”

Kaya iniutos niya sa kanila na pa​upuin nang grupu-grupo ang maka​pal na tao sa berdeng damuhan. At naupo silang grupu-grupo, tigsasandaan at tiglilimampu. Ki​nuha niya ang limang tinapay at dalawang isda, tumi​ngala sa langit, nagpuri, hinati ang mga tinapay at ibinigay sa kanyang mga alagad para ibigay din nila sa mga tao. Gayun​din naman, hinati niya ang dalawang isda.

At kumain silang lahat at nabusog, at inipon nila ang mga natirang pira-piraso – labindalawang punong basket ang mga piraso ng tinapay pati na ang mga piraso ng isda. Mga limanlibong lalaki ang napakain.
Pagninilay

Lumalalim ang pag-ibig habang nagiging tunay ang pagkilala. Ang karanasan ng pag-ibig natin ay ang  magpapatunay nito. Ganito ang ugnayan ng Diyos sa atin—pag-ibig—kaya’t ipinagkakatiwala niya ang sarili niya sa atin. Kilala niya tayo at ito’y sa loob ng pag-ibig kaya’t lalo naman iniibig dahil lalong nakikilala. Ang pagpaparami ng tinapay ay tanda ng pag-ibig at pagkilalang ito. Mahal niya tayo higit pa sa ating pang-unawa, higit pa sa inaasahan. Nauunawaan ba natin na ito ang puso ng bawat pagsasalo natin sa hapag ng Eukaristiya? Ang Eukaristiya ay ang tahanan kung saan nakikilala natin ang Diyos, hindi sa pagkain ng katawan ni Kristo na nag-iisa kundi sa pagsasalu-salo ng kakaunti sa bisa ng pag-ibig na nagpaparami nito.

Enero 7

Miyerkules

Pagkaraan ng Epifania

Unang Pagbasa: 1 Jn 4:11-18

Tinapay ng Buhay: Mc 6:45-52

Agad na pinilit ni Jesus na sumakay sa bang​ka ang mga alagad at pinauna sa Betsaida sa kabilang ibayo habang pinaaalis niya ang mga tao. At pagka​paalis niya sa kanila, mag-isa siyang lumayo papunta sa kaburulan para ma​nalangin.

Nasa laot na ang bangka nang gumabi at nag-iisa naman siyang nasa lupa. Nakita niya silang nahihirapan sa pagsagwan sapagkat pasalungat ang hangin. Kaya nang madaling-araw na, pinuntahan sila ni Jesus na nagla​lakad sa dagat at waring lalampas sa kanila. Nang makita nila siyang naglalakad sa dagat, akala nila’y multo siya. Kaya sumigaw sila. Nakita nga siya nilang lahat at nasindak sila. Ngunit agad niya silang kinausap: “Lakasan ang loob! Ako ito, huwag kayong matakot.”

Nang nakasakay na siya sa bang​ka ka​sama nila, tumigil ang hangin kaya lalo pa silang namangha. Hindi nga nila naunawaan ang tungkol sa mga tinapay, kundi sarado ang kani​lang isip.

Pagninilay

“Lakasan ang loob! Ako ito, huwag kayong matakot!” Hanggang sa oras na iyon, takot pa rin ang nananaig sa ugnayan ng mga alagad kay Jesus. Napatunayan ang pag-ibig sa pagtitiwala. Sa takot ang tao ay nananatiling nakakulong sa kanyang sarili. Sa pagtitiwala nabubuksan ang ating buhay na dulot at biyaya ng ibang tao at ng Diyos. Tanging ganap na pag-ibig ang makapapawi ng takot. Napapawi ang takot kapag tinunghayan natin si Jesus ng buong tiwala at kapiling natin siya sa unos ng buhay. Matututo lamang tayong tumunghay sa kanya sa panahon ng hilahil at unos kung sasama din tayo sa kanya sa kaburulan para manalangin.

Enero 8

Huwebes

Pagkaraan ng Epifania

Unang Pagbasa: 1 Jn 4:19—5:4

Tinapay ng Buhay: Lc 4:14-22

Nagbalik si Jesus sa Galilea na taglay ang kapangyarihan ng Espiritu at lumaganap sa buong kapaligiran ang balita tungkol sa kanya. Kina​ugalian niyang magturo sa kanilang mga sinagoga, at pinupuri siya ng lahat.

Pagdating niya sa Nazaret, kung saan siya lumaki, pumasok siya sa sinagoga sa Araw ng Pahinga ayon sa kanyang kinaugalian. Tumindig siya para bumasa ng Kasulatan, at iniabot sa kanya ang aklat ni Propeta Isaias.

Sa paglaladlad niya sa rolyo, natag​puan niya ang lugar kung saan nasu​sulat: “Sumasaakin ang Espiritu ng Pangi-noon kayat pinahiran niya ako upang ihatid ang mabuting balita sa mga dukha. Sinugo niya ako upang ipahayag ang paglaya sa mga bilang​go, sa mga bulag ang pagkabawi ng pa​ni​ngin, upang bigyang-ginhawa ang mga api, at ipahayag ang taon ng kabutihang-loob ng Panginoon.”

Binilot ni Jesus ang aklat, ibinigay ito sa tagapaglingkod at naupo. At naka​tuon sa kanya ang mga mata ng lahat ng nasa sina​goga. Sinimulan niyang magsalita sa ka​nila: “Isinaka​tuparan ang Kasula​tang ito ngayon ha​bang naki​kinig kayo.”

At sumang-ayon silang lahat sa kanya habang nagtataka sa gayong pagpapahayag ng kabutihang-loob ng Diyos na nangga​ling sa kanyang bibig. At sinabi nila: “Hindi ba’t ito ang anak ni Jose?” 

Pagninilay

Sa buhay, dumarating ang panahon na kung saan ang dating isang salita ay nagpapabago ng lahat. Sa pamamagitan ng salitang namumutawi sa isang tao ang isang basahin ay parang nagsisilang na muli sa atin. Ang yugtong ito kung saan ang salita ay magbabago ng buhay ni Jesus: “Isinakatuparan ang kasulatang ito ngayon habang nakikinig kayo.” Magpahanggang ngayon si Jesus na Salita ay makapangyarihang pumupukaw sa kalooban ng mga lalaki’t babae sa pagtatatag ng kaharian ng Diyos. Si Jesus ang Salita na nanahan sa lahat ng nagmamahal sa kanya at sa pamamagitan nito’y natutupad ngayon ang salitang ito.

Enero 9

Biyernes

Pagkaraan ng Epifania

Unang Pagbasa: 1 Jn 5:5-13

Tinapay ng Buhay: Lc 5:12-16

Nang nasa isang bayan si Jesus, may isang taong tadtad ng ketong doon. Nang makita niya si Jesus, nagpatirapa siya at nakiusap sa kanya: “Ginoo, kung gusto mo, mapalilinis mo ako.”

Kaya iniunat ni Jesus ang kanyang kamay at hinipo siya at sinabi: “Gusto ko, luminis ka!” Nang oras ding iyo’y iniwan ng ketong ang lalaki. Ini​utos sa kanya ni Jesus: “Huwag mo itong sabi​hin ka​nino man kundi pumunta ka sa pari para masuri ka niya at maialay alang-alang sa iyo ang handog na ini​utos ni Moises para mag​karoon sila ng patunay.”

Ngunit lalo namang kumalat ang balita tungkol sa kanya at pumunta sa kanya ang mara​ming tao para ma​kinig at mapagaling sa kanilang mga karam​daman. Kaya madalas na mag-isang pumupunta si Jesus sa mga ilang na lugar para manalangin.

Pagninilay

Nakapagtataka, isang relihiyong nagpapasigla sa kaluluwa ngunit iwinawaglit ang katawan. Ito ang ibig iwasto ni Jesus sa pagpapagaling niya sa ketongin. Mahirap patatagin ang kaluluwa kung di natin bubuhayin ng maayos ang katawan. Hinawakan ni Jesus ang ketongin, ang kanyang katawan ang unang dinalisay upang ang kaluluwa ay buhaying muli. Ang pananampalataya nawa natin kay Kristo ay tumulong sa ating magtalaga ng sarili lalo na sa mga nahihirapan. Maging buhay nawa ang ating mga salita sa pagmulat ng mga mata at mag-unat ng mga kamay sa mga nangangailangan. Tulad ni Jesus yakapin nawa natin ang ketongin bilang anak ng Diyos.

Enero 10

Sabado

Pagkaraan ng Epifania

Unang Pagbasa: 1 Jn 5:14-21

Tinapay ng Buhay: Jn 3:22-30

Pumunta si Jesus at ang kanyang mga alagad sa lupain ng Judea, at tumigil siya roong kasama nila at nagbinyag. Nagbi​binyag din noon si Juan sa Ainon na malapit sa Salim dahil maraming tubig doon, at may mga nag​sisidating at nagpapabinyag. Hindi pa nabi​bilanggo noon si Juan.

At nagkaroon ng pagtatalo ang mga alagad ni Juan at ang isang Judio tungkol sa paghuhugas. Pinuntahan nila si Juan at sinabi sa kanya: “Rabbi, ang kasa-kasama mo sa ibayo ng Jordan, na pina​tunayan mo, nagbibinyag siya ngayon at sa kanya pumupunta ang lahat.” Suma​got si Juan: “Walang anu​mang makukuha ang isang tao malibang ibigay ito sa kanya ng Langit. Kayo mismo ang maka​pagpa​patu​nay na sinabi kong ‘Hindi ako ang Mesiyas kundi sinugo akong manguna sa kanya.’ Sa nobyo ang nobya. Naroon naman ang abay ng nobyo para makinig sa kanya at galak na galak siya sa tinig ng nobyo. Ganito ring lubos and aking kagalakan. Dapat siyang humigit at ako nama’y lumiit.” 

Pagninilay


“Walang anumang makukuha ang isang tao malibang ibigay ito sa kanya ng langit.” Isang malaking kasalanan ang hindi pagtanaw ng utang ng loob, pagkilala na ang lahat ay galing sa Diyos. Si Juan Bautista sa bandang ito ang pinakadakila sa lahat ng mga santo sa pagpapahayag niya: ang lahat ay biyaya, dito nagsimula ang lubos na kaligayahan dahil napupuno ang puso ng pasasalamat.

Enero 11

Linggo

Ang Pagbibinyag ng Panginoon

Unang Pagbasa: Is 40:1-5, 9-11

Aliwin, aliwin ang aking bayan,

sabi ng iyong Diyos.

Kausapin ang Jerusalem,

kausapin ang kanyang puso,

sabihing tapos na ang kanyang paninilbihan,

nabayaran na ang kanyang kasalanan,

tinanggap niya sa kamay ni Yawe

ang dobleng parusa sa lahat niyang pagkakasala.

Isang tinig ang sumisigaw:

“Ihanda sa ilang ang daraanan ni Yawe,

gumawa ng patag na daan sa disyerto

para sa ating Diyos.

Patataasin ang bawat lambak,

pabababain ang bawat bundok at burol,

papatagin ang mga batong kinatitisuran,

papantayin ang lupang lubak-lubak.

Ang kaluwalhatian ni Yawe ay mahahayag,

at makikita ng lahat ng tao,

sapagkat si Yawe ang nagsabi.”

Umakyat ka sa mataas na bundok, tagapagbalita sa Sion.

Ilakas ang iyong tinig,

huwag matakot sumigaw nang malakas, tagapagbalita sa Jerusalem;

sabihin sa mga lunsod ng Juda: “Narito na ang inyong Diyos!”

Masdan, narito na nga si Yaweng Panginoon,

dumarating nang may kapangyarihan,

makapangyarihan ang kanyang bisig,

dala niya ang kanyang napanalunan,

nasa harap niya ang kanyang nasamsam.

Tulad ng pastol, inaalagaan niya ang kawan

at tinitipon sa kanyang bisig, 

kinakalong ang mga batang tupa,

mabanayad na inaakay ang mga bagong panganak.

Ikalawang Pagbasa: Tit 2:11-14; 3:4-7

Talaga ngang napakita na sa lahat ng tao ang kagandahang-loob ng Diyos na taga​pagligtas. Itinuturo nito sa atin na itakwil ang hindi pagpapakabanal at mga maka​mundong pagna​nasa, at mabuhay na tayo nang seryoso, maka​tarungan at naglilingkod sa Diyos sa mundong ito. Hinihintay nga natin ang pinagpalang pag-asa: ang pagpapakita ng Luwalhati ng ating dakilang Diyos at Tagapagligtas na si Jesu​cristo. Inialay niya ang sarili para sa atin upang tubusin tayo sa lahat ng kasa​lanan at dalisayin ang isang bayang pag-aari niya, ba​yang masigasig sa mabuting gawa.

Subalit ang kagandahang-loob ng Diyos na ating Tagapagligtas at ang kanyang pag-ibig sa tao ay ipinakita na. At iniligtas niya tayo hindi dahil sa mabu​buting gawa na magagawa sana natin kundi mula sa kanyang awa. Sa pag​hu​hugas tayo isinilang at sa Espiritu Santo naging bago, na masagana niyang ibinuhos sa atin sa pamama​gitan ni Jesucristo na ating Taga​pagligtas. Sa pagkaligtas natin dahil sa kanyang kagandahang-loob na​ging tagapagmana rin tayo na umaasa sa buhay na walang hanggan.

Tinapay ng Buhay: Lc 3:15-16, 21-22

Nananabik noon ang mga tao at nag-isip-isip ang lahat kung hindi nga kaya si Juan ang Mesiyas. At suma​got si Juan sa pagsasabi sa ka​nilang lahat: “Nagbibinyag ako sa inyo sa tu​big pero dumarating na ang isang mas makapang​yarihan sa akin. Ni hindi ako karapat-dapat magkalag ng tali ng kanyang mga panyapak. Sa Espiritu Santo at apoy niya kayo bi​binyagan.

Nang mabinyagan ang lahat ng tao, nabinyagan din si Jesus. At na​buk​san ang langit habang siya’y nana​na​l​a​ngin. Bumaba sa kanya ang Espi​ritu Santo sa pangkatawang hugis ng isang kalapati at narinig mula sa langit ang isang tinig: “Ikaw ang aking Anak, ang aking Minamahal, ikaw ang aking Hini​rang.”

Pagninilay

“Ikaw ang aking Anak, ang aking minamahal, ikaw ang aking hinirang.” Ito ang susi sa bawat yugto ng mabuting balita—ang ugnayan ni Jesus sa Ama. Si Jesus ang minamahal na anak. Mauunawaan lamang natin ang lahat ng nangyayari at mangyayari sa buhay ni Jesus dahil sa ugnayan ng pagmamahal na ito. Dahil siya’y anak, buong tiwala niyang haharapin ang lahat, tagumpay at pagkabigo. Sa tiwalang ito makapagbibigay ng sarili si Jesus sa Ama. Pagbibigay ng walang pasubali at puno ng pagtitiwala dahil buo din ang pagtitiwala ng ama sa kanya.

Muli nawa nating matuklasan ang ugnayang ito sa buhay natin na bunga ng binyag. Tayo rin ang “minamahal na mga anak” dahil kay Kristo. Sa pagtuklas natin ng katotohanang ito ay lagi nating marinig ang tinig ng ama sa puso natin... “ikaw ang minamahal kong anak.”

Enero 12

Lunes

Unang Linggo ng Taon

Uanng Pagbasa: 1S 1:1-8

Tinapay ng Buhay: Mc 1:14-20

Pagkadakip kay Juan Bautista, pumunta si Jesus sa Galilea. Doon niya ipina​hayag ang magandang balita ng Diyos sa pagsa​sabing “Sumapit na ang panahon; mag​bagong-buhay at mani​wala sa magandang balita; lumapit na nga ang Kaharian ng Langit.”

Sa pagdaan ni Jesus sa pampang ng lawa ng Galilea, nakita niya si Simon ka​sama si Andres na kapatid niya na naghahagis ng mga lambat sa lawa; mga mangingisda sila. Sinabi sa kanila ni Jesus: “Halikayo, sumunod kayo sa akin at gagawin ko kayong mangingisda ng tao.” Agad nilang iniwan ang kanilang mga lambat at sumunod sa kanya.

Nagpatuloy pa siya nang kaunti, nakita naman niya ang magkapatid na Jaime at Juan na mga anak ni Zebedeo; nasa bangka sila at nagsusursi ng kani​lang lambat. Tinawag sila ni ​Jesus. Agad nilang iniwan sa bangka ang kanilang amang si Zebedeo kasama ang mga tauhan nito, at umalis silang kasunod niya.

Pagninilay

Napakapayak at tahasan ang paglalahad ng ebanghelyo ni San Markos, wala ng palabok. Malinaw ang pagpapahayag ng kaharian ng langit. Dahil sa panawagang magbagong-buhay agad ding naglarawan siya ng mga konkretong buhay kung saan nagbunga ang panawagang ito—kay Simon at Andres, kina Jaime at Juan. Mga katayuan sa buhay na napakaordinaryo, tulad ng sa atin, ngunit kung saan ang kaharian ng langit ay naging tunay dahil sa kanilang pagbabago. Di sapat ang pagbabago. Kinakailangan itong nakaugnay sa panawagan ni Jesus na sundan siya.

Enero 13

Martes

Unang Linggo ng Taon

Unang Pagbasa: 1S 1:9-20

Tinapay ng Buhay: Mc 1:21-28

Pumunta si Jesus at ang kanyang mga alagad sa Capernaum. At nagturo siya sa sinagoga sa mga Araw ng Pahinga. Nagulat ang mga tao sa kanyang pangangaral sapagkat nangaral siya nang may kapang​yari​han, hindi gaya ng mga guro ng Batas.

May isang tao sa sinagoga na ina​alihan ng isang maruming espiritu. Su​migaw ito: “Ano ang kailangan mo sa akin, Jesus na taga-Nazaret? Para ipahamak kami kaya ka dumating. Alam ko kung sino ka: ang Banal ng Diyos.”

Ngunit iniutos sa kanya ni Jesus: “Tumahimik ka’t lumabas sa kanya.” Matinding niyugyog ng espiritu ang taong iyon at pagkasigaw nang malakas ay saka lumabas.

Talagang takang-taka ang lahat at nag-usap-usap sila: “Ano ito? Isang ba​gong pagtuturo na may kapang​ya​rihan! Inuutusan niya kahit maru​ruming espi​ritu at sinusunod nila siya.” At luma​ganap ang katanyagan niya saan man sa buong lupain ng Galilea.

Pagninilay

Maraming nakakakilala kay Jesus tulad ng tao sa sinagoga na inaalihan ng isang maruming espiritu. Kinilala niya si Jesus na “Banal ng Diyos.” Ngunit pinatahimik ni Jesus ang ganitong papuri. Ngunit bakit? Dahil kulang ang pagkilala na walang pagsuko at pagsunod. Dito nasusulat ang lahat sa pagsuko at pagsunod. Tayo rin ay maaaring maging mahusay sa mga bagay ng Diyos ngunit nagiging ganap ito sa pagsunod natin kay Jesus.

Enero 14

Miyerkules

Unang Linggo ng Taon

Unang Pagbasa: 1S 3:1-10, 19-20

Tinapay ng Buhay: Mc 1:29-39

Pagkaalis ni Jesus sa sinagoga, tumuloy si Jesus sa bahay nina Pedro at Andres, kasama sina Jaime at Juan. Doo’y nakahiga ang biyenan ni Pedro at may lagnat, at agad nila itong sinabi kay Jesus. Kaya lumapit siya, hinawakan ito sa kamay at ibinangon. Ini​wan ng lagnat ang babae at ito mismo ang nag​lingkod sa kanila. 

Pagkalubog ng araw, nang dumi​dilim na, dinala nila kay Jesus ang lahat ng maysakit o inaalihan ng masa​sa​mang espiritu. Nasa may pintuan nga ang buong bayan. Maraming may iba’t ibang sakit ang pinagaling ni ​Jesus at mara​ming demonyo ang kanyang pinalayas; ngunit hindi niya sila pina​hintulutang magsalita sapagkat alam nila kung sino siya.

Kinabukasan, maaga siyang bu​mangon at umalis. Pumunta siya sa isang ilang na lugar at doon siya nana​langin.

Hinanap siya nina Pedro, at pag​ka​kita sa kanya ay kanilang sinabi: “Hi​na​hanap ka ng lahat.” Ngunit sinabi niya sa kanila: “Tayo na sa ibang lugar, sa maliliit na karatig-nayon para maka​pangaral din ako roon; dahil dito kaya nga ako lumabas.”

At naglibot siyang nangangaral sa kanilang mga sinagoga sa buong Galilea at nagpapalayas ng mga demonyo.

Pagninilay

Napaikli ng paglalahad ni San Markos sa kaganapan ng maghapon ni Jesus ngunit puno naman ng mga pangyayari; pagpapagaling ng maraming tao, pananalangin, at pangangaral. Maaari nating matunghayan ang tatlong katangian ng maghapon ni Jesus: 1) Gawain para sa Kaharian—walang pinalalampas si Jesus na pagkakataon upang itatag ang kaharian: pagpapagaling at pangangaral. 2) Katahimikan at panalangin—kung gaanong kasigasig si Jesus sa pag-gawa sa kaharian gayun din naman kasidhi ang kanyang pakikipag-ugnayan sa Ama sa panalangin. 3) Pagpapatuloy ng gawain—di sapat na simulan ang mga gawain. Kailangang tapusin at pagtibayin ang mga ito upang tunay na magbunga. Tayo naman kaya, paano ang maghapon natin?

Enero 15

Huwebes

Unang Linggo ng Taon

Unang Pagbasa: 1S 4:1-11

Tinapay ng Buhay: Mc 1:40-45

Lumapit kay Jesus ang isang may​​ketong at nakiusap sa kanya: “Kung gusto mo, mapalilinis mo ako.” Naha​bag si Jesus sa kanya, iniunat ang kanyang kamay, hinipo siya at sinabi: “Gusto ko, luminis ka!” Nang oras ding iyon, iniwan ang lalaki ng kanyang ketong at luminis siya.

Ngunit mahigpit siyang pinagbilinan ni Jesus sa kanyang pag-alis, sinabi niya: “Mag-ingat ka, huwag mo itong sa​bihin kaninuman, kundi pu​munta ka sa pari para masuri ka niya at maialay alang-alang sa pagkalinis sa iyo ang handog na iniutos ni Moises upang magkaroon sila ng patunay.”

Ngunit pagkaalis ng tao, sini​mulan niyang ipahayag ito kahit saan at ipa​malita ang pangyayaring ito. Dahil dito, hindi na lantarang maka​pasok sa bayan si Jesus kundi nanatili siya sa labas, sa mga ilang na lugar. Ngunit may dumarating pa rin sa kanya na kung saan-saan galing.

Pagninilay

“Nahabag si Jesus sa kanya.” Ang puso ng Diyos ay pumipintig kasama ng mga hinanaing, pagsusumamo, takot at mga pangarap ng bawat isang tao na lumalapit sa kanya ng buong pagpapakumbaba. Di siya isang Diyos na nakatunghay lamang sa alapaap at nananatiling malayo sa ingay at dagundong ng mga hinaing ng naghihirap. Nasaan ang Diyos?—kasama natin o mas totoong sabihin nasa atin siya kasama sa bawat yugto ng sakit at lakas, ng bawat kabiguan at tagumpay. Tulad sa paglikha ng daigdig magpahanggang ngayon iniuunat niya ang kanyang kamay, hinihipo tayo at sinasabi “gusto ko, luminis ka!”

Enero 16

Biyernes

Unang Linggo ng Taon

Unang Pagbasa: 1S 8:4-7, 10-22

Tinapay ng Buhay: Mc 2:1-12

Pagkaraan ng ilang araw, pumasok si Jesus sa Capernaum. Nang maba​litang nasa bahay siya, ma​rami ang nagtipon doon kaya wala nang lugar kahit sa may pintuan. At ipinahayag niya ang Salita. May mga tao namang duma​ting at dinala sa kanya ang isang parali​tiko, na buhat-buhat ng apat. 

At nang hindi sila makalapit kay Jesus dahil sa dami ng tao, inalis nila ang mga tisa ng terasang nasa ibabaw ng kinaroroonan ni Jesus at pagka​bukas nila nito, inihugos nila ang pa​ralitiko na nasa higaan. 

Nang makita ni Jesus ang kanilang pananalig, sinabi niya sa paralitiko: “Anak! Pinatawad na ang iyong mga kasa​lanan.”

May ilang guro ng Batas naman na nakaupo roon at inisip nila: “Ano itong sinasabi niya? Talagang iniinsulto niya ang Diyos. Sino ba ang may kapang​yari​hang magpatawad ng mga kasa​lanan? Di ba’t ang Diyos lamang?” 

At agad na nalaman ni Jesus sa kan​yang espiritu na ganoon ang kani​lang mga niloloob na kaisipan. Kaya sinabi niya sa kanila: “Ano ang mga kaisipan ninyong ito? Ano ba ang mas madaling sabihin sa paralitiko: ‘Pinatawad na ang iyong mga kasalanan’ o ‘Tumayo ka, kunin ang iyong higaan at lumakad’? Dapat ninyong malaman na sa lupa ay may kapang​yarihan ang Anak ng Tao na magpatawad ng kasa​lanan.” 

At sinabi niya sa paralitiko: “Ini​uutos ko sa iyo: bumangon ka, dalhin mo ang iyong higaan at umuwi.” At bumangon nga ang tao, agad na kinu​ha ang higaan at lumabas na nakikita ng lahat. Lubhang namangha ang lahat at nagpuri sila sa Diyos sa pagsasabing “Kailanma’y hindi pa kami nakakakita ng ganito.”

Pagninilay

“Nang makita ni Jesus ang kanilang pananalig.” Kadalasan ang pananampalataya ng pagkagaling ang kinakailangan ngunit sa pagkakataong ito, walang binabanggit tungkol sa pananampalataya ang paralitiko kundi ang apat na taong nagdala sa kanya. Dahil dito’y gumaling ang paralitiko. Di natin maitatanggi ang katotohanan na mahalaga din ang tulong ng iba sa paglago ng pananampalataya natin. Ang bawat isa sa atin ay maaaring magdala sa bawat isa patungo kay Jesus at totoo din naman na maaari din nating ilayo ang bawat isa kay Jesus. Maraming ulit na nating narinig ang mga patunay na sa pamamagitan ng maganda at makakristiyanong pagsasaksi ng isa ay may nabuhayan ng loob para sa pananampalataya ng mga nanghihina dito.

Enero 17

Sabado

Unang Linggo ng Taon

Unang Pagbasa: 1S 9:1-4, 17-19; 10:1

Tinapay ng Buhay: Mc 2:13-17

Muling pumunta si Jesus sa tabing-dagat at lumapit din sa kanya ang lahat. Kaya nagturo siya sa kanila. 

Nakita naman niya sa paglalakad si Levi na anak ni Alfeo, na nakaupo sa singilan ng buwis at sinabi niya rito: “Sumunod ka sa akin.” At tumayo ito at sinundan siya. 

Habang nanunuluyan naman si Jesus sa bahay ni Levi, maraming taga​singil ng buwis at iba pang maka​sa​la​nan ang nakisalo kay Jesus at sa kan​yang mga ala​gad. Talaga ngang marami sila. Ngu​nit may mga guro ng Batas namang sumu​sunod sa kan​ya. Nang makita nila na nasa hapag siya kasama ng mga makasalanan at mani​ningil ng buwis, sinabi nila sa kanyang mga alagad: “Ano! kumakain siyang kasama ng mga makasalanan at mani​ningil ng buwis?”

Nang marinig ito ni Jesus, sinabi niya sa kanila: “Hindi ang malulusog ang nanga​ngailangan ng doktor kundi ang mga may​sakit! Hindi ako pumarito para tawagin ang mabubuti kundi ang mga makasalanan.”

Pagninilay

Para namang kahangalan ang pangangaral ng buhay na matuwid pagkatapos ay iluluklok naman ang hindi matutuwid at pinararangalan pa. Parang di yata magkatugma ang aral ni Jesus at ang pakikitungo niya sa mga makasalanan, na turing ng karamihan. Ngunit si Jesus mismo ang ibig ay mangibahay ang pagturing niya sa mga makasalanan. Di dahil sa kasalanan kundi nangangailangan sila sa Diyos. Ang pagkilala sa pangangailangan sa Diyos ay ugat ng kababaan ng loob at tunay na ugnayan sa Diyos. Sa hapag ng Eukaristiya matuklasan nawa natin ang ating pagkagutom sa Diyos upang makita natin na tayo’y isa rin sa sinasaluhan ni Jesus, hindi dahil tayo’y matuwid kundi nangangailangan ng pagpapatawad at awa ng Diyos.

Enero 18

Linggo

Santo Niño, Ang Sanggol na si Jesus

Unang Pagbasa: Is 9:1-6

Ang bayang nagsisilakad sa karimlan ay nakakita ng malaking liwanag, liwanag na nagliwayway sa mga nasa lupain ng anino ng kamatayan. Pinalawak mo ang bansa, dinagdagan ang kanilang ligaya. Nagagalak sila sa harap mo, tulad ng pagkagalak kung tag-ani, o kung naghahati-hati sa nasamsam. Tulad nang malupig ang Madian, binali mo ang pamatok nilang pasan, ang balagwit sa kanilang balikat, ang latigo ng kanilang kapatas. Bawat botang yumayabag sa digmaan, bawat unipormeng namantsahan ng dugo ay itatapon sa siga, at lalamunin ng apoy. Sapagkat isang sanggol ang sa ati’y isinilang, anak na lalaking kaloob sa atin. Sagisag ng kapangyariha’y nasa kanyang balikat, at inihayag ang kanyang pangalan: “Kahanga-hangang Tagapayo, Makadiyos na Mandirigma, Amang Walang-hanggan, Prinsipe ng Kapayapaan.”

Mag-iibayo ang kanyang kapangyarihan at kapayapaa’y walang katapusan. Maghahari siya sa trono ni David at sa buo niyang kaharian. Itatayo iyon at patatatagin sa katarungan at pagkamatuwid mula ngayon at magpakailanman. Oo, gagawin ito ng selosong pag-ibig ni Yawe ng mga Hukbo.

Ikalawang Pagbasa: Ef 1:3-6, 15-18

Pasalamatan ang Diyos na ama ni Jesucristong ating Panginoon! Pinagpala niya tayo mula sa kalangitan, kay Kristo, ng bawat pagpapalang espirituwal; hinirang na nga niya tayo sa kanya bago pa nilalang ang mundo upang tayo’y maging banal at walang kasalanan sa paningin niya. Sa pag-ibig, itinalaga niya tayong ampunin mula sa kawalang-hanggan sa pamamagitan ni Jesucristo at para sa kanya, ayon sa mapagmahal na kalooban niya, upang purihin ang maringal na kaloob niyang nasa Minamahal na ipinagkaloob niya sa atin.

Nabalitaan ko rin naman ang inyong pananampalataya at ang inyong pagmamahal sa lahat ng banal. Kaya walang tigil akong nagpapasalamat sa Diyos dahil sa inyo, at inaalaala ko kayo sa aking mga panalangin. Bigyan nawa kayo ng Diyos na Ama ni Jesucristong Panginoon ng karunungan at pagkatuklas na bunga ng Espiritu upang lubusan ninyo siyang makilala.

Liwanagan nawa niya ang inyong mga kalooban upang malaman ninyo kung ano ang aasahan ninyo sa pagkatawag niya sa inyo, kung ano ang kayamanan ng maluwalhati niyang pamana sa mga banal.

Tinapay ng Buhay: Lc 2:41-52

Pumupunta taun-taon sa Jerusalem ang mga magulang ni Jesus para sa Piyesta ng Paskuwa. Kayat nang maglabindalawang taon na siya, umahon sila tulad ng nakaugalian para sa pagdiriwang. Subalit nang umuwi na sila pagkatapos ng mga araw ng piyesta, naiwan sa Jerusalem ang batang si Jesus nang hindi namamalayan ng kanyang mga magulang.

Sa pag-aakalang kasama siya ng iba pang mga kasamahan, maghapon silang nakipaglakbay at noon nila hinanap ang bata sa mga kamag-anakan nila’t mga kakilala. Nang hindi nila siya matagpuan, bumalik sila sa Jerusalem sa paghahanap sa kanya. At sa ikatlong araw, natagpuan nila siya sa Templo, nakaupong kasama ng mga guro at nakikinig at nagtatanong sa kanila. At namangha sa kanyang talino at mga sagot ang mga nakarinig sa kanya.

Nagulat ang kanyang mga magulang pagkakita sa kanya, at sinabi sa kanya ng kanyang ina: “Anak, bakit mo naman ito ginawa sa amin? Nagdusa nga ang iyong ama at ako habang hinahanap ka namin.” Ngunit sinabi niya sa kanila: “At bakit ninyo ako hinahanap? Hindi ba ninyo alam na dapat ay nasa bahay ako ng aking Ama?” Pero hindi nila naintindihan ang sinabi niya sa kanila.

Kaya bumaba siyang kasama nila pa-Nazaret, at patuloy siya sa pagiging masunurin sa kanila. Iningatan naman ng kanyang ina ang lahat ng ito sa kanyang puso.

At umunlad si Jesus sa karunungan at edad at kagandahang-loob sa paningin ng Diyos at ng mga tao.

Pagninilay

Tanging sa Pilipinas lamang ibinigay ang pahintulot na ipagdiwang ang kapistahan ng Sto. Niño na kasama sa kalendaryo-liturhiko. Bakit kaya? Isang kapansin-pansin sa katayuan natin bilang isang bayan, na ang nakararami sa ating mamamayan ay bata, kundi man ay kabataan. Ang kapistahan ng Sto. Niño ay isang katotohanan na ang Diyos na sinasamba natin ay naging tao, sa lahat ng aspeto ng pagiging tao: pagkamusmos, pagiging sanggol at bata. Ito’y pinagdaraanan ng lahat upang marating ang ganap na pagkatao at mahalagang yugto ng buhay. Dito, sa kawalan at pagiging mahina ay nangangailangan ang bata ng pagtulong at pag-aalay ng mga nakatatanda kaya’t ang kapistahang ito ay masasabi nating isang mapaghamon sa atin na isabalikat ng nararapat ang tungkulin natin para sa mga sanggol, mga bata at kabataan. Ang Santo Niño sa mukha ng bawat sanggol, bata at kabataang Pilipino.

Enero 19

Lunes

Ikalawang Linggo ng Taon

Unang Pagbasa: 1S 15:16-23

Tinapay ng Buhay: Mc 2:18-22

Minsa’y nag-aayuno ang mga alagad ni Juan at ang mga Pariseo. Kaya may lumapit kay Jesus at nagta​nong: “May araw ng ayuno ang mga alagad ni Juan at ang mga alagad ng mga Pariseo, at wala ba namang pag-aayuno ang iyong mga alagad?” 

Sinagot sila ni Jesus: “Puwede bang mag-ayuno ang mga abay sa kasalan kapag kasama pa nila ang nobyo? Darating ang panahon na kukunin sa kanila ang nobyo; sa araw na iyon sila mag-aayuno.

Walang nagtatagpi ng piraso ng ba​gong tela sa lumang damit. Kung gagawin mo ito, hihilahin ng tagpi ang damit, ng bago ang luma at lalo pang lalaki ang punit. At hindi ka rin naman maglalagay ng bagong alak sa mga lumang sisidlan. Kung gagawin mo ito, papuputukin ng alak ang mga sisidlan at masisira ang alak pati na ang mga sisidlan. Sa bagong sisidlan ang bagong alak!”

Pagninilay

Pinagsama ni San Markos ang dalawang magkaibang saisipin ngunit mainam namang ipinagdugtong, ng katotohanan ng pagdiriwang. Sa pagdiriwang ng kasalanan ipinahihiwatig natin ang kahapon na pinagmulan ng pagmamahalan, ang ngayon na nagbibigay sa pag-ibig at ang bukas na puno ng pag-asa na nagpapatibay sa pag-ibig. Nakahanda ang alagad magdiwang na puno ng sigla sapagkat siya’y tunay na minamahal. Ito ang dahilan sa pagdiriwang kaya nga ba kinakailangan ng bagong sisidlan—bagong pananaw, puno ng sigla at pag-asa sa pagtanggap kay Jesus, sapagkat siya ang bagong alak, ng bagong pag-asa, ang katuparan ng pangako ng Diyos. Kailangan natin ng bagong kalooban puno ng kaligayahan sa dulot niyang kaligtasan.

Enero 20

Martes

Ika-2 Linggo ng Taon

Unang Pagbasa: 1S 16:1-13

Tinapay ng Buhay: Mc 2:23-28

Naglakad si Jesus sa mga taniman ng trigo minsang Araw ng Pa​hinga. At ha​bang naglalakad ang kanyang mga alagad, sinimulan nilang alisin sa uhay ang mga butil, at kinain iyon. At sinabi kay Jesus ng mga Pariseo: “Tingnan mo ang ginagawa nila sa Araw ng Pahinga. Hindi ito ipinahi​hintulot.”

Ngunit sumagot si Jesus: “Hindi ba ninyo nabasa kailanman ang ginawa ni David nang nangangailangan siya at nagu​gutom – siya at ang kanyang mga kasama? Pumasok siya sa bahay ng Diyos nang si Abiatar ang Punong-pari, at kinain ang tinapay na inihain para sa Diyos gayong bawal ito kaninuman liban sa mga pari, at binigyan pa niya pati na ang kanyang mga kasama.” At sinabi pa sa kanila ni Jesus: “Dahil sa tao kaya ginawa ang Araw ng Pa​hinga ngu​nit hindi ang tao dahil sa Araw ng Pahinga. Kung gayon, ang Anak ng Tao ang Panginoon kahit na ng Araw ng Pahi​nga.” 

Pagninilay

Di natin pinuputol ang tao para magkasya sa pantalon. Ang pantalon ang pinuputol upang bumagay sa tao. Lubhang nakakagulat ang turo ni Jesus tungkol sa araw ng pahinga sapagkat para sa mga Judio napakabanal nito. Kay Jesus higit ang tao sa lahat kahit na ang gawaing banal ay dapat maging sanhi ng buhay na ganap sa tao. Matuklasan nawa natin ang tunay na pagpapahalaga ng Diyos sa tao upang ang tao ay magpahalaga sa kapwa tao.

Enero 21

Miyerkules

Ikalawang Linggo ng Taon

Unang Pagbasa: 1S 17:32-33, 37, 40-51

Tinapay ng Buhay: Mc 3:1-6

Muling pumasok si Jesus sa sinagoga, at naroon ang isang lalaki na hindi maigalaw ang kamay, at mayroon ding gustong magsumbong tungkol kay Je​sus. Kaya nagmasid sila at baka pa​galingin siya ni Jesus sa Araw ng Pa​hinga.

At sinabi naman niya sa taong hindi ma​igalaw ang kamay: “Tumindig ka sa gitna.” At saka niya sila tina​nong: “Ano ang ipina​hihintulot sa Araw ng Pa​hinga, gumawa ng mabuti o gumawa ng masa​ma, magligtas ng buhay o pumatay?” At di sila umimik.

Nalungkot si Jesus dahil sa kati​gasan ng kanilang puso kaya galit niyang tiningnan silang lahat, at sinabi sa lalaki: “Iunat mo ang iyong kamay.” Iniunat nga ng tao ang kamay at guma​ling ito.

Pagkalabas ng mga Pariseo, naki​pag​tipon sila sa mga kakampi ni Hero​des para masiraan nila siya.

Pagninilay

Kailan ba talaga mainam gumawa ng kabutihan? Sa daloy ng panahon at sa pag-usad ng teknolohiya, ang gawain ng mga tao ay nagiging masalimuot dahil sa batas na sumasaklaw sa paggawa. Mula sa oras ng paggawa hanggang sa kung paano ang gawain ay naisabatas na. Sabi nila ito’y upang igalang ang karapatan ng manggagawa. Maaaring may katotohanan ito ngunit kung ang batas lamang ang susundin, maraming mabubuting bagay ang masasayang dahil di na saklaw ng batas. Ang pakikinig ng isang guro sa isang estudyanteng naguguluhan sa labas ng oras ng pagtuturo. Isang karpinterong magdaragdag ng panahon sa pagkukumpuni ng bubong ng bahay dahil uulan. Tama ang batas! Ngunit di lang sa batas nasasaad ang maraming kabutihang nangyayari sa lipunan.

Enero 22

Huwebes

Ikalawang Linggo ng Taon

Unang Pagbasa: 1S 18:6-9; 19:1-7

Tinapay ng Buhay: Mc 3:7-12

Lumayo si Jesus na kasama ang kanyang mga alagad papunta sa dagat. Maraming taga-Galilea ang su​mu​​​nod sa kanya.

Mayroon din namang mga taong ga​ling sa Judea at Jerusalem, at sa Idumea at sa kabilang ibayo ng Jordan, at sa Tiro at Sidon. Maraming-marami ang nagpunta sa kanya nang mabalitaan nila ang lahat niyang ginagawa. 

Kaya tinagubilinan niya ang kanyang mga alagad na ihanda ang isang bangka para sa kanya dahil maraming tao, at baka nila siya maipit. Marami na siyang pinaga​ling kaya pilit siyang inaabot ng lahat ng may karamdaman para mahipo siya. Sinu​sugod siya ng mga inaalihan ng maruruming espiritu pagkakita sa kanya at pasi​gaw nilang si​na​sabi: “Ikaw ang Anak ng Diyos.” Ngunit tinagubilinan niya silang huwag siyang ibunyag. 

Pagninilay

Tulad ni Jesus ang karamihan sa atin ay nahaharap sa dami ng pinagkakaabalahan sa buhay. Marami pa nga ang nagsasabi na kulang ang oras sa maghapon para harapin at tapusin ang lahat na dapat gampanan. Alam naman natin na kahit dagdagan ng Diyos ang maghapon at gawing 28 na oras ay di pa rin maghuhusto. Ito ay mapupuno lamang ng dagdag na gampanin. Di matatapos ang mga gawain. Tulad ni Jesus kailangan nating lumayo paminsan-minsan upang makita ang ating katayuan sa gitna ng mga tungkulin. Sa paglayo natin lalo tayong inihahanda upang buong pusong makapagbigay ng sarili sa ating mga tungkulin.

Enero 23

Biyernes

Ikalawang Linggo ng Taon

Unang Pagbasa: 1S 24:3-21

Tinapay ng Buhay: Mc 3:13-19

Umakyat si Jesus sa burol at tinawag ang mga gusto niya. At lumapit sila sa kanya.

Sa gayon niya hinirang ang La​bin​​​​da​lawa (na tinawag din niyang Mga Apos​tol) upang makasama niya at ma​ipadala sila para mangaral at mag​ka​roon ng kapang​yarihan para pa​la​yasin ang mga demonyo. 

Kaya itinalaga niya ang Labinda​lawa at tinawag na Pedro si Simon, at si Jaime na anak ni Zebedeo, at ang kapatid nitong si Juan, at tinawag niya silang Boanerges, na ang ibig sabihi’y “Sina-Parang-Kulog”; at saka si An​dres, at si Felipe, si Bartolome, si Mateo, si Tomas, si Jaimeng anak ni Alfeo, at si Tadeo, si Simong Kananeo, at si Judas Iskariote na magka​kanulo sa kanya.

Pagninilay

Ilang mga salita ang pinatitingkad ni San Markos dito:

1. “tinatawag ang ibig niya”—may paghirang sa buhay natin sa pagkaalagad ni Kristo. Tayo’y kanyang hinirang upang kanyang maging tagasunod. Walang ibang dahilan dito kundi ang kanyang pag-ibig.

2. “upang makasama niya”—ang alagad ay kailangan ng ugnayan sa Panginoon, matuto sa kanya at matulad sa kanya. Kailangan ng panahon sa bandang ito.

3. “para mangaral”—ang pagsama kay Kristo ay upang isugo ang alagad. Dito nasusubok kung tunay ang pagkaalagad sa pagiging bukas-loob sa pagbabahagi ng biyayang tinanggap.

Enero 24

Sabado

Ikalawang Linggo ng Taon

Unang Pagbasa: 2S 1:1-4, 11-12, 19, 23-27

Tinapay ng Buhay: Mc 3:20-21

Pagkauwi ni Jesus, nagsidating ang mga tao kayat hindi na sila naka​kain. Nang mabalitaan ito ng kanyang mga kamag-anak, lumabas sila para hulihin siya. Sinasabi nga nilang “Naba​baliw siya.”

Pagninilay

Maaaring sabihin nating malulupit ang kamag-anakan ni Jesus sa pagsasabing “nababaliw siya.” Madali rin silang husgahan ngunit marami sa ating mga ugali at pagkilos ngayon ang nagpapahayag ding si Jesus ay nababaliw. Kapag ang puso natin ay puno ng galit at di natin masunod ang utos ng pagpapatawad. Kadalasan ay sinasabi pa nating, Diyos siya kaya makapagpapatawad siya. Di ba’t ipinahahayag din natin na kabaliwan ang turo niya. Kapag ang sariling kapakanan lang natin ang pinagtutuunan natin ng panahon, kadalasang pinaniniwala ang sarili na karapatan ito. Di ba’t pinabubulaanan natin ang turo ni Jesus, na ang ibig maging una’y magpahuli? Di ba’t pinalalabas nating kabaliwan ang sumunod kay Kristo?

Enero 25

Linggo

Ikatlong Linggo ng Taon

Unang Pagbasa: Ne 8:2-4, 5-6, 8-10

Kaya iniharap ni Esdras ang Batas sa kapulungan ng mga lalaki at babae at mga bata na na​kauu​nawa sa binabasa. Noon ang unang araw ng ika​pitong buwan. Binasa ni Esdras sa kanila ang aklat mula sa ma​a​gang oras ng umaga hanggang tang​hali sa liwa​sang nakaharap sa Pintuan ng Tubig; at naging masigasig ang lahat ng bayan sa Aklat ng Batas.
Nakatayo sa isang entabladong kahoy na ginawa ukol sa pagkakataon si Esdras, ang tagasulat, at nasa kanan niya sina Matitias, Sema, Anaya, Urias, Helkias at Maasias; nasa kaliwa naman niya sina Pekaya, Misael, Malkias, Hasum, Hasba​dana, Zakaria at Mesullam.

Binuklat ni Esdras ang Aklat sa pa​ningin ng lahat ng tao, sapagkat mataas ang kanyang kinatatayuan; at nang buk​latin iyon ay nagsitindig ang lahat. Nag​puri si Esdras kay Yawe, ang daki​lang Diyos at itinaas ng lahat ang kani​lang mga kamay at sumagot: “Amen! Amen!” At saka sila yumuko at nagpatirapa sa lupa.

Bumasa sila mula sa Aklat ng Batas, niliwanag at binigyang-kahu​lugan kung ano ang kanilang binabasa upang ma​unawaan ng bawat isa.
Sinabi ni Esdras, ang tagasulat ng Batas, sa lahat ng mga tao: “Ang araw na ito ay itinalaga kay Yawe, ang inyong Diyos, kayat huwag kayong malungkot o umiyak.” Sinabi niya ito sapagkat na​nangis ang lahat nang marinig nila ang mga salita ng Batas. At idinagdag ni Esdras: “Humayo kayo at kumain ng ma​sasarap na pag​kain, uminom ng matamis na alak at isalo ang sinumang walang nai​handa. Banal nga ang araw na ito sa ating Panginoon. Huwag ka​yong malung​kot sapagkat ating lakas ang kagalakan kay Yawe.”

Ikalawang Pagbasa: 1 Cor 12:12-14, 17

Tingnan ninyo: iisa ang katawan at marami ang sangkap nito. At iisang katawan lang ang mga sangkap kahit na marami ang mga ito. Gayon din si Kristo. Sa iisang Espiritu, bininyagan tayong lahat – Judio man o Griyego, alipin man o malaya – upang buuin ng lahat ang isang katawan. At sa iisang Espiritu ta​yong lahat umiinom.

Hindi binubuo ng iisang sangkap ang katawan kundi ng marami.

Tinapay ng Buhay: Lc 1:1-4; 4:14-21

Marami na ang nagsikap na isalaysay ang mga nangyari sa pi​ling natin, batay sa mga ipinaabot sa atin ng mga nakakita nito noong unang panahon na naging mga lingkod din ng Salita. Kaya minarapat ko ring isulat ang mga ito nang may kaayusan para sa iyo, matapos maingat na ma​suri ang lahat ng ito mula pa sa simula. Kaya ka​galang-galang na Teofilo, ikaw mismo ang makaaalam na matatag ang mga bagay na iyong natutuhan.

Nagbalik si Jesus sa Galilea na taglay ang kapangyarihan ng Espiritu at lumaganap sa buong kapaligiran ang balita tungkol sa kanya. Kina​ugalian niyang magturo sa kanilang mga sinagoga, at pinupuri siya ng lahat.

Pagdating niya sa Nazaret, kung saan siya lumaki, pumasok siya sa sinagoga sa Araw ng Pahinga ayon sa kanyang kinaugalian. Tumindig siya para bumasa ng Kasulatan, at iniabot sa kanya ang aklat ni Propeta Isaias.

Sa paglaladlad niya sa rolyo, natag​puan niya ang lugar kung saan nasu​sulat: “Sumasaakin ang Espiritu ng Pangi-noon kayat pinahiran niya ako upang ihatid ang mabuting balita sa mga dukha. Sinugo niya ako upang ipahayag ang paglaya sa mga bilang​go, sa mga bulag ang pagkabawi ng pa​ni​ngin, upang bigyang-ginhawa ang mga api, at ipahayag ang taon ng kabutihang-loob ng Panginoon.”

Binilot ni Jesus ang aklat, ibinigay ito sa tagapaglingkod at naupo. At naka​tuon sa kanya ang mga mata ng lahat ng nasa sina​goga. Sinimulan niyang magsalita sa ka​nila: “Isinaka​tuparan ang Kasula​tang ito ngayon ha​bang naki​kinig kayo.”

Pagninilay

Sinasabi ni Lucas na personal niyang tiniyak ang katotohanan at kawastuhan ng mga kuwentong ginamit niya sa kanyang ebanghelyo pagkat isinusulat ang kasaysayan hindi batay sa mga sabi-sabi o mga alamat. Pero mayroon pang mas importante: nakita ni Lucas na ang panunuluyan ni Jesus ang babago sa takbo ng kasaysayan ng mundo. Di ba’t kadalasa’y sinasabi nating ang pananampalatayang Kristiyano ay paraan lamang para iligtas ang ating kaluluwa o para makapunta sa langit o kaya’y para magkalakas-loob sa oras ng kagipitan? Nakakalimutan nating dumating si Kristo para iligtas ang buong mundo at hindi lamang mga kaluluwa.

Enero 26

Lunes

Ikatlong Linggo ng Taon

Unang Pagbasa: 2 Tim 1:1-8 or Tit 1:1-5

Tinapay ng Buhay: Lc 10:1-9

Humirang ang Panginoon ng iba pang pitumpu’t dalawa at isinugo silang dalawa na mauna sa kanya sa bawat bayan at lugar na takda niyang puntahan. Sinabi niya sa kanila: “Marami nga ang aanihin at kakaunti naman ang mga manggagawa; idalangin ninyo sa panginoon ng ani na magpadala siya ng mga manggagawa sa kanyang ani. Lumakad na kayo. Isinusugo ko kayong parang mga tupa sa gitna ng mga asong-gubat. Huwag kayong magdala ng pitaka, bag o mga sandalyas. At huwag ninyong batiin ang sinuman sa daan.

“Saanmang bahay kayo pumasok, sabihin muna ninyo: ‘Mapasatahanang ito ang kapayapaan!’ Kung mapayapang tao ang naroon, sasakanya ang inyong kapayapaan. Hung hindi’y magbabalik sa inyo ang inyong dasal. At sa bahay na iyon kayo manatili; kumain kayo at uminom na kasalo nila sapagkat may karapatan ang manggagawa sa kanyang sahod. Huwag kayong magpapapalit-palit ng bahay.

“Saanmang bayan kayo pumasok at di nila kayo tanggapin, lumabas kayo sa mga liwasan nito at inyong sabihin: ‘Pati na alikabok mula sa inyong bayan na kumapit sa aming mga paa ay ipinapagpag namin sa inyo.’”

Pagninilay

May panahon para makinig sa mga binibisita at para malaman ang kanilang mga pinoproblema. Sa gayon lamang tayo makapagbibigay sa kanila ng magandang sagot at masasabi sa kanila: “Palapit na sa inyo ang Kaharian.”

Marami man ang problema mo, maniwala kang mas lumapit sa iyo ngayon ang Diyos para sa isang pakikipagkasundo. Ito ang panahon para makipagkasundo sa mga kamag-anak at mga kapitbahay para pawiin na ang sama ng loob.

Simulan mong gawin ang anumang magagawa mo at maniwala kang lulutasin ng Diyos ayon sa kanyang pamaraan ang anumang hindi natin kaya.

Enero 27

Martes

Ikatlong Linggo ng Taon

Unang Pagbasa: 2 S 6:12-15, 17-19

Tinapay ng Buhay: Mc 3:31-35

Dumating naman ang kanyang ina at ang kanyang mga kapatid; naka​tayo sila sa labas at ipinatawag siya. Naka​upo si Jesus at napapaligiran ng mga tao nang may magsabi sa kanya: “Nasa labas ang iyong ina at mga kapatid; hinahanap ka nila.” At sinabi ni Jesus sa kanila: “Sino ang aking ina at mga kapatid?”

At pagtingin niya sa mga nakaupo sa paligid niya ay kanyang sinabi: “Na​rito ang aking ina at mga kapatid. Ka​patid kong lalaki at kapatid na babae at ina rin ang sumusunod sa kalooban ng Diyos.”

Pagninilay

Kadalasan ay nahuhuli natin ang ating sarili na natutuwang makita ang ugnayan sa isang taong sikat o makapangyarihan, bilang kamag-anak. Patuloy na tinuturo ni Jesus na ang pagkakaugnay natin sa kanya ay higit pa sa dugo at ito’y sa pananampalatayang pinagiging tapat tayo sa pagsunod sa kalooban ng Diyos. Pinagpala tayo sapagkat magpahanggang ngayon ay makatotohanan ang ugnayan natin kay Kristo. Sa bawat sandali ng ating buhay ay maaari nating sundin ang kalooban ng Diyos kaya’t sa bawat sandali ay kaugnay tayo ni Kristo.

Enero 28

Miyerkules

Ikatlong Linggo ng Taon

Unang Pagbasa: 2S 7:4-17

Tinapay ng Buhay: Mc 4:1-20

Nagsimulang magturo sa tabing-dagat at mara​mi ang nagkatipon sa kanya. Kaya su​makay siya sa bangka at naupo. Nasa dagat siya at nasa tabing-dagat naman ang lahat. At marami siyang itinuro sa kanila sa tulong ng mga talinhaga. Si​nabi niya sa kanila sa kanyang pagtuturo:

 “Makinig kayo! Lumabas ang mang​ha​hasik para maghasik. Sa kanyang paghahasik, may butong nahulog sa tabi ng daan. Dumating ang mga ibon at ki​nain ang mga iyon. Nahulog na​man ang ibang buto sa batuhan at ma​babaw ang lupa roon. Madaling tumu​bo ang mga buto dahil hindi ma​lalim ang lupa. Ngunit pagsikat ng araw, nasunog ito sa init at sapagkat walang ugat, natuyo ito. Na​hulog ang iba pang buto sa mga tinikan. At nang lumago ang mga tinik, sinikil ng mga ito ang halaman at hindi namunga. Nahulog naman ang iba sa matabang lupa at namunga sa paglaki at paglago. May nagbunga ng tat​lumpu, animnapu ang iba at sandaan ang iba pa.”

At idinagdag ni Jesus: “Makinig ang may tainga!”

Nang wala na ang mga tao, tina​nong siya ng mga nakapalibot sa kanya, na kasama ng Labindalawa tung​​kol sa mga talinhaga: “Bakit sa pama​magitan ng mga talinhaga ka nagsasalita sa kanila?”

At sinabi sa kanila ni Jesus: “Sa inyo ipinagkakaloob ang lihim ng kaha​rian ng Langit ngunit sa mga iyon na nasa labas, ang lahat ay sumasapit gaya ng talinhaga. Kaya tumitingin sila pero di naka​kakita; nakaririnig pero di nakau​unawa kaya naman di sila nagbabalik-loob at di pinatatawad.”

At sinabi ni Jesus sa kanila: “Hin​di ninyo nauunawaan ang talinhagang ito, kayat paano ninyo mau​unawaan ang iba pa?

Ang Salita ang inihahasik ng mang​hahasik. Ang mga nasa tabi ng daan ay ang mga nahasikan ng Salita, na pag​ka​rinig nila sa Salita ay agad na duma​ting ang Masama at inagaw ang nahasik sa kanila. 

Gayundin ang nahasik sa batu​han. Pagkarinig nila sa Salita, kaagad nila itong tinanggap nang buong kasi​yahan. Ngunit hindi ito nag-ugat sa kanilang kalooban at panandalian lamang. Ka​pag nagkaroon ng pagsu​bok at pag-uusig dahil sa Salita, agad-agad silang natitisod.

May iba pang nahasik sa mga tini​kan. Ang mga ito ang nakarinig sa Salita. Ngunit pinapasok ang mga ito ng mga makamundong kabalisahan, ng pandaraya ng kayamanan at ng iba pang mga pagnanasa. Sinikil ng mga ito ang Salita at hindi na nakapagbunga. 

Ang mga buto namang nahasik sa matabang lupa ay ang mga nakari​nig sa Salita at isinasagawa ito. At nag​bubunga sila ng sandaan, animnapu o tatlumpu.” 

Pagninilay

Iba’t iba ang lupa kaya’t di pare-pareho ang bunga. Depende sa uri ng lupa ang uri ng bunga. Maaaring maganda ang buto ngunit kung ang lupa ay payat, di rin magiging maganda ang bunga nito. Kaya’t wala sa buto ang problema kundi sa lupa. Ganito inihahalintulad ang Salita ng Diyos na inihahasik. Iniaalay ang kaligtasan sa lahat ngunit nangangailangan ito ng pagbabago ng loob upang tunay na mag-ugat, lumago at mamunga ng sagana. Ang lupa ay nabubungkal, nalilinis at napatataba. Sa araw-araw na pakikinig natin ng Salita ng Diyos ang kalooban natin ay binubungkal, nililinis at pinatataba upang manumpa ng nararapat.

Enero 29

Huwebes

Ikatlong Linggo ng Taon

Unang Pagbasa 2S 7:18-19, 24-29

Tinapay ng Buhay: Mc 4:21-25

Sinabi ni Jesus sa mga tao: “Dumarating ba ang ilaw para takpan ng salop o para ilagay sa ilalim ng higaan? Hindi! Inilalagay ito sa patungan! Walang na​lilihim na di nabubunyag at walang tinatakpan na di malalantad. Makinig ang may tainga!”

At sinabi niya sa kanila: “Isip-isipin ninyo ang inyong naririnig. Sa sukatang ginamit ninyo, susukatin ang para sa inyo at higit pa ang ibibigay sa inyo. Bibigyan pa nga ang meron na ​ngunit ang wala ay aagawain pa ng anumang nasa kanya.”

Pagninilay

Ang panukat na inyong ipinanukat ang gagamitin para sukatin ang inyong tinanggap: ibig sabihi’y kung may sinimulan kayong gawin ayon sa inyong natutuhan, tatanggap kayo sa Diyos ng bagong lakas at kaalaman. Ngunit kung wala naman kayong ginagawa, magiging bale-wala kahit na ang mga paniniwala ninyong panrelihiyon, kahit na sa pagharap ninyo sa Diyos. Kayong bumabasa sa Ebanghelyo ngayon, tanungin mo ang iyong sarili bago ka magpatuloy…

Enero 30

Biyernes

Ikatlong Linggo ng Taon

Unang Pagbasa: 2S 11:1-4, 5-10, 13-17

Tinapay ng Buhay: Mc 4:26-34

Sinabi ni Jesus: “Maihahambing ang kaharian ng Diyos sa paghahasik ng isang tao ng buto sa lupa. Tulog man siya o gising, sa gabi o araw, sumisibol ang binhi at lumalago nang hindi niya namama​layan. Nagbu​bu​nga ang lupa sa ganang sarili nito: una’y ang usbong, saka ang uhay at ang butil na humihitik sa uhay. At kapag nagbunga na ito, agad siyang mag​papadala ng karit sapagkat suma​pit na ang anihan.”

At sinabi niya: “Sa ano natin ma​iku​kumpara ang kaharian ng Diyos? Sa anong talinhaga natin ito mai​pakikilala? Natutulad ito sa paghahasik ng buto ng mustasa na pinakamaliit sa mga binhing inihahasik sa lupa. Ngunit pag​​ka​hasik nito, tumataas ito at lumalaki na higit pa sa lahat ng gulay at nag​sa​sanga nang malaki hanggang sumilong sa kanyang lilim ang mga ibon ng langit.”
Itinuro niya sa kanila ang lahat ng ito sa pamamagitan ng mga talinhagang gaya nito ayon sa kakayahan ng kani​lang isipan. Hindi siya nag​turo sa ka​nila nang hindi guma​gamit ng mga ta​linhaga. Ngunit nilinaw niya ang lahat sa kanyang mga alagad nang sila-sila na lamang.

Pagninilay

Dalawang katangian ang hinihiling ng kaharian ng Diyos sa atin:

1. Pagtitiwala nagbubunga ang inihasik kahit di alam ng naghasik. Nandoon ang pagpupunyagi ng alagad na gumawa at itayo ang kaharian ng langit, ngunit alam ng alagad na ang Diyos ang nagbibigay katuparan sa lahat ng pagsisikap natin. May tiwala ang alagad na ang sinimulan ng Diyos ay ang kanyang maluwalhating tatapusin.

2. Katapatan—di laging kagila-gilalas ang mga gawain sa araw-araw na pagsaksi sa kaharian ng langit. Ngunit kahit na ang para bang napaka-simpleng gawain ay maaaring magdulot ng dakilang bunga kung buong katapatang isasagawa.

Enero 31

Sabado

Ikatlong Linggo ng Taon

Unang Pagbasa: 2S 12:1-7, 10-17

Tinapay ng Buhay: Mc 4:35-41
Kinahapunan ng araw na iyon, sinabi ni Jesus sa kanyang mga alagad: “Tumawid tayo sa kabilang ibayo.” Kaya iniwan nila ang mga tao at namangka silang kasama ni Jesus sa bangkang inu​upuan niya. At may iba pang mga bangka na kasabay nila. At nagkaroon ng malakas na ipu​​ipo. Hinampas ng mga alon ang bang​​ka at halos lumubog na samantalang tulog siya sa kutson sa hulihan. Kaya ginising nila siya at sinabi: “Guro, halos mamamatay na tayo at bale-wala sa iyo!” 

Pagbangon niya, inutusan niya ang hangin at sinabi sa dagat: “Tahi​mik, huwag kumibo.” Nabawasan ang hangin at nag​karoon ng ganap na kapa​yapaan. At sinabi niya sa kanila: “Napakatatakot ninyo! Bakit? Wala pa ba kayong pani​wala?” 

Ngunit lalo silang nasindak at nag-usap-usap: “Sino ito na pati hangin at dagat ay sumusunod sa kanya?”

Pagninilay

Maaari nating unawain ang unos bilang tanda ng mga unos na sumasalungat sa buhay ni Jesus. Sa mga nagdaang karanasan napakaraming nakasalamuha si Jesus na mga pagbatikos: sino siya? Anong kapangyarihan mayroon siya? Kung galing sa Diyos, bakit mga makasalanan ang kasalamuha niya? Kampon siya ng Demonyo. Maaari bang patahimikin ni Jesus ang mga unos na ito? 

Tayo din bilang kanyang mga alagad ngayon ay humaharap sa iba’t-ibang unos ng buhay: paghihiwalay, pagtataksil, pang-aapi, karahasan, kawalan at iba pa. Kasama natin si Jesus sa bangka ng buhay. Hayaan natin siyang magpahupa ng unos.

Mga Pagninilay nina: Padre Orlando Cantillon, Padre Genaro O. Diwa, Padre Jonathan Bitoy,CMF, at Bb. Rosario Garcia.

